
Барак Обама 
Америка Қўшма Штатларининг 44-Президенти 

 

 

Унинг ўз сўзлари билан айтганда  

Ўз нутқларининг биридан келтирилган қуйидаги иқтибосда, Барак Обама ўз ҳаѐтидаги 

бир давр, яъни “атрофдаги дунѐга аҳамият бера бошлаган” давр ҳақида ва ўзгаришлар 

вакили бўлиш истаги ҳақида сўз юритади. Обаманинг бу сўзлари 2008 йил 25 майда 

Коннектикут штати, Мидлтаун шаҳридаги Уеслиян университети талабаларининг 

диплом олишлари маросимида қилинган мурожаатда янграган.  

Мен Жанубий Африканинг апартеид режимига қарши ҳаракатда фаол иштирок эта 

бошладим. Мен ушбу мамлакатдаги қашшоқлик ва соғлиқни сақлашга оид мунозараларни 

кузата бошладим. Хуллас, коллежни тугатиш пайтига келиб, мени ақл бовар қилмайдиган 

бир фикр чулғаб олган эди: мен ўзгаришлар олиб келиш учун аҳоли орасида иш олиб 

боришни ўз олдимга мақсад қилиб қўйган эдим.  

Мен мамлакатдаги ўзим билган барча ташкилотларга хат ѐздим. Бир куни, Чикагонинг 

Жанубий туманидаги черковларнинг кичик бир гуруҳи пўлат ишлаб чиқарувчи завод 

ѐпилишидан қаттиқ азият чеккан ҳудудда жамоат ташкилотчиси бўлиб хизмат қилишни 

таклиф этди. Онам ва бувам билан бувим ҳуқуқшунослик бўлишимни истардилар. 

Дўстларим Уолл Стритдаги ширкатларда ишлаш учун ҳужжат топшира бошлаган эдилар.  

Шу аснода, бояги ташкилот менга йилига 12000 доллар маош, ҳамда эски ва урилган 

машина сотиб олишим учун 2000 доллар таклиф этди. Мен бу таклифга рози бўлдим.  

Ўшанда мен Чикагода ҳеч бир кимсани танимас ва жамоат ташкилотчиси нима иш 

қилиши ҳақида ҳам унча тасаввурга эга эмас эдим. Мени доим Фуқаролар Ҳуқуқи 

Ҳаракати ҳақидаги воқеалар ва ЖФК [Президент Жон Ф. Кеннеди]нинг Ватан хизматига 

бўлган чақириғи руҳлантирарди, аммо Жанубий туманга келганимда, у ерда на фуқаролар 

юриши ва на руҳни кўтарувчи нутқлар қилинар эди. Бўшаб қолган пўлат заводининг 

кўланкасида яшаш учун кураш олиб бораѐтган кўплаб одамлар бор эди холос. Дастлаб биз 

кўп нарсага эриша олмадик.   

Тўдалар зўравонлиги муаммосини бир гуруҳ жамоат етакчилари билан бирга муҳокама 

қилиш учун биз уюштирган илк учрашувлардан бири ҳануз ѐдимда. Биз одамлар 

келишини анча кутдик ва ниҳоят ѐши улуғ инсонларнинг бир гуруҳи учрашув хонасига 

кириб кела бошлади. Улар келиб, ўтиришди. Жуссаси кичик бўлган бир қари аѐл қўлини 

кўтариб, “Бинго ўйини шу ерда ўйналадими?” деб сўради.   

Осон бўлмади, бироқ охир оқибатда биз ютуқларга эришдик.  Кунма-кун, кўчама-кўча 

юриб, жамиятни бирлаштирдик ва янги сайловчиларни рўйхатга олдик, болаларга 

мактабдан кейинги дастурларни ишлаб чиқдик ва янги иш жойлари учун кураш олиб 

бордик, ҳамда одамларга ўз ҳаѐтларини маълум даражада қадр-қиммат ила яшашларига 

ѐрдам бердик. 

Бироқ шу билан бирга менга бир нарса аѐн бўла бошлади: мен нафақат бошқа инсонларга 

ѐрдам бераѐтган эдим, балки хизмат қилиш орқали, мени ўз қучоғига олган жамият, 

муайян маънога эга бўлган фуқаролик, мен излаѐтган йўналишни топган эдим.  Одамларга 

хизмат қилиш орқали, менинг ғаройиб кечинмаларим Американинг каттароқ 

кечинмаларидан ўз жойини топганини кашф этдим.    

Барак Обама – “Америкалик ҳаёти” 

Барак Обаманинг бетакрор таржимаи ҳоли ва АҚШ президентлигига бўлган 

муваффақиятли кампанияси Америка сиѐсий ҳаѐтида янги саҳифа очди.  

Америка Қўшма Штатларининг илк афро-америкалик президенти Обама АҚШнинг 

аввалги етакчилари ҳаѐтидан фарқли бўлган ҳаѐт тажрибасини ўзи билан олиб келмоқда. 

Кениялик ота ва Америка марказидан бўлмиш оқ танли онадан туғилган ўғил Обама 2004 

йилдаги Демократларнинг миллий қурултойида олқишлар ила кутиб олинган нутқи билан 

мамлакат миқѐсида танилди ва ҳудди ўша йили у Иллинойс штатидан АҚШ Сенатига 

сайланган эди. Бор-йўғи тўрт йил ўтиб, у Демократик партия корчалонлари билан тўла 

бўлган майдон чўққисига чиқди ва ўз партиясидан Оқ Уйни забт этиш мақсадида 

номзодликни қўлга киритди. Республикачи номзод Сенатор Жон МакКейнга қарши рақиб 

бўлиб, президентлик сайловларида ғолиб бўлди.   

Нутқни сайқал топган усул ила сўзлаш, фасоҳат ва руҳлантирувчи хитоб қўллаш, ѐш 

сайловчиларнинг ғайратига ғайрат қўша билиш қобилияти ва интернетдан сайлов 

кампанияси мобайнида моҳирона фойдаланиш билан Обама айни XXI асрга мос номзод 

эди. Ўз кампанияси чоғида Обама икки долзарб мавзуга урғу берди: Вашингтоннинг 

мамлакат ишларини олиб боришда тутган анъанавий йўлини ўзгартириш, ҳамда келиб 

чиқиши ғоявий, ижтимоий ва ирқий жиҳатдан турлича бўлган америкаликларни умумий 

фаровонлик учун бирлашишга чақириш.  

“Либерал Америка ѐки консерватив Америка эмас, балки Америка Қўшма Штатлари бор”, 

деган эди Обама 2004 йилги Демкоратларнинг миллий қурултойида сўзлаган нутқида. 

“Қора Америка ѐки оқ Америка ѐҳуд Латино Америка ѐки Осиѐликлар Америкаси эмас, 

балки Америка Қўшма Штатлари бор... Биз барчамиз бир халқмиз, барчамиз Америка 

байроғига садоқатимизни баѐн этганмиз, барчамиз Америка Қўшма Штатларини 

ҳимоясига шай турамиз.”        

Болалик даври 

Обаманинг ота-онаси бир-биридан жуда фарқли турмуш муҳитида улғайган инсон 

бўлганлар. Унинг онаси, Энн Данхэм, Канзас шаҳарчасида туғилиб, вояга етган. Энн 

Данхэм оиласи Ҳавайи оролларига кўчиб ўтгандан кейин, у Ҳавайи Университетида 

стипендия туфайли таҳсил олаѐтган  кениялик талаба “катта” Барак Обамани учратган. 

Икковлари 1959 йили турмуш қуришган ва1961 йилнинг 4 август куни “кичик” Барак 

Обама Хонолулуда дунѐга келган. Икки йил ўтгач, катта Обама ўзининг янги оиласини 

қолдириб, аввалига Ҳарвардда ўқишни давом эттирган, сўнг Кенияга қайтиб, ҳукуматда 

иқтисодчи бўлиб иш бошлаган. Ёш Обама ўз отаси билан фақат 10 ѐшида яна бир марта 

кўришган холос.    

Обама 6 ѐшлигида, унинг онаси қайта турмуш қуришга қарор қилади, бу сафар у 

индонезиялик нефть соҳаси бўйича мулозим билан ҳаѐтини бирлаштиради. Оила 

Индонезияга кўчиб ўтади, у ерда Обама тўрт йил яшайди ва пойтахт Жакартадаги 

мактабга қатнайди. Ниҳоят у Ҳавайига қайтади ва она томондан буваси ва бувиси билан 

яшар экан, мактабда ўқишни давом этади. Ўзининг “Отамдан қолган орзулар” китобида, 

Обама ҳаѐтининг ушбу даврини таърифлар экан, ўсмирликнинг алғов-далғовлик қисмати 

одатдан кўра кўпроқ давом этгани ҳақида ѐзади, чунки у ўша пайтда Америкада ҳали 

унчалик кўп тарқамаган икки ирққа мансуб меросни англашга интилаѐтган пайтлар эди. 

Ҳам қора танлилар, ҳам оқ танлилар маданиятига мансублиги туфайли Обама кенг 

тасаввур соҳибига айланган бўлса не ажаб; йиллар ўтиб, ушбу ҳислатини сиѐсат оламига 

ола келиши, унинг кўплаб нуқтаи назарларни тушуна билишига асосдир.  

“Барак сиртидан бир-бирига қарама-қарши воқеликларни бириктириш ва уларни бир-

бирига тааллуқли қилиш каби ажойиб қобилиятга эга”, дейди Обаманинг ҳуқуқшунослик 

факультетида бирга ўқиган курсдоши Кассандра Баттс “Нью-Йоркер” журнали мухбири 

Лариса Макфарквахар билан суҳбатда. “Бундай қобилият оқ танли инсонлар сени 

тарбиялаган уйдан чиқиб, сенга қора танли инсон сифатида боқаѐтган дунѐга кирганингда 

пайдо бўлади.”        

Обама Лос Анжелесдаги Ғарбшунослик коллежида икки йиллик ўқиш учун Ҳавайини 

тарк этади. Кейинроқ у Нью-Йорк шаҳрига кўчиб ўтади ва 1983 йили Колумбия 

университетидан бакалавр унвонини олади. Обама ўша даврдаги ўй-фикрларини 2008 

йили сўзлаган нутқларидан бирида бундай таърифлаган: “коллежни тугатиш пайтига 

келиб, мени ақл бовар қилмайдиган бир фикр чулғаб олган эди: мен ўзгаришлар олиб 

келиш учун аҳоли орасида иш олиб боришни ўз олдимга мақсад қилиб қўйган эдим”. 

Жамоат Хизматида  

Ўзлигини топиш ва ҳаѐтдаги мақсад сари йўналишни излаш йўлида Обама Нью-Йоркда 

жойлашган халқаро консалтинг ширкатидаги молиявий кузатувчи ишини ташлаб, 1985 

йили Чикагога йўл олади. У ерда Обама шаҳарнинг камбағал афро-америкаликлар 

истиқомат қиладиган Жанубий туманидаги маҳаллий черковлар гуруҳи номидан жамоат 

ташкилотчиси сифатида иш олиб борди. Жанубий туман аҳолиси ишлаб чиқариш ўрнига 

хизмат кўрсатишга асосланган иқтисодга ўтиш сабабли қаттиқ зарар кўрган эди.  

“Мен умримда олган таълимнинг энг зўрини айни шундай маҳаллаларда олдим ва 

масиҳий динимнинг ҳақиқий маъносини шу ерда билдим”, деб ѐдга олади Обама йиллар 

ўтиб, ўзининг президентлик номзодини эълон қилиш нутқида.  

Обама ушбу ишда баъзи сезиларли муваффақиятларга эришди, жумладан Жанубий туман 

аҳолиси номидан иқтисодий қайта ривожланиш, малака ошириш, атроф-муҳитни тозалаш 

саъй-ҳаракатлари каби масалаларни кўтариб чиқди. Бироқ, у ўзининг жамоат 

ташкилотчиси сифатидаги бирламчи вазифаси деб, сиѐсий ва иқтисодий имкониятларни 

кенгайтириш стратегиясини ишлаб чиқишда оддий фуқароларнинг иштирокини 

таъминловчи омил бўлишликда кўрган. 

Уч йил мобайнида шундай иш олиб боргач, Обама бундай танг аҳволдаги жамиятда 

ҳақиқий яхшиланиш бўлиши учун юқорироқ даражада, қонун ва сиѐсат соҳасидаги ишга 

киришиш керак деган хулосага келди. Шунга биноан Обама Ҳарвард университетининг 

ҳуқуқшунослик факультетига ўқишга кирди ва у ерда нуфузли “Ҳарвард ло ревью” 

нашрига сайланган илк қора танли раис бўлиш орқали ўз салоҳиятини намойиш этди ва 

1991 йили аъло натижалар билан битирди.     

Ушбу ютуқлар билан “Обама истаганини қилса бўларди”, дейди Обаманинг президентлик 

кампанияси тадбирини ишлаб чиқиш вазифасини бажарган Дэвид Акселрод. Обама уни ўз 

ўғлидек қабул қилган шаҳар Чикагога қайтиб борди ва фуқаролар ҳуқуқи соҳаси бўйича 

амалий иш олиб борди ва конституцион ҳуқуқ бўйича Чикаго университетида дарс берди. 

1992 йили у Харвард университети ҳуқуқшунослик факультетининг яна бир битирувчиси 

Мишель Робинсонга уйланди ва Бил Клинтон каби Демократик номзодларга ѐрдам бериш 

учун Чикагодаги сайловчиларни рўйҳатга олиш масалалари билан шуғуллана бошлади.  

Жамоат хизматига давом этаѐтган кучли садоқат ила, Обама 1996 йили сайлов орқали 

келинадиган лавозимга илк бор ўз номзодини қўйишга қарор қилади, натижада у Чикаго 

шаҳридан сайланиб, Иллинойс штати сенатида бир ўринни қўлга киритади. Кўп жиҳатдан 

ўша сайлов кампанияси унинг жамоат ташкилотчиси сифатидаги дастлабки ишининг 

мантиқий давоми эди. Обама ўша кенг қамровли қарашининг аксариятини , яъни сиѐсатчи 

оддий фуқароларнинг фаол иштироки учун туртки бўлиши ва кенг қамровли коалиция 

асосчиси бўлиши керак, деган қарашини сиѐсат ҳақидаги тасаввурига ҳам олиб кирди.   

“Бизнинг муваффақиятимиз йўлида фақат ирқчилик муаммоси тўғаноқ бўлиб турибди, 

деб гапираѐтган ҳар бир афро-америкалик чуқур адашади, чунки барча ишчилар – оқ 

танлилар, латинолар ва осиѐликлар учун иқтисодий муаммоларни келтириб чиқараѐтган 

каттароқ иқтисодий омилларга ҳам жиддий аҳамият бермоқ лозим”, деган эди Обама. 

Унинг штат сенатидаги кейинги саккиз йил ичида қонун чиқариш доирасида эришган 

ютуқлари сирасига сайлов кампанияларини молиялаш ислоҳотига оид қонун, кам 

даромадли ишчиларга солиқни камайтириш ва штатнинг жиноий ишлар бўйича суд 

тизимини такомиллаштириш каби ташаббусларни киритса бўлади.       

Мамлакат миқѐсида танилиш  

2000 йили Обама АҚШ Конгрессига сайланиш учун илк маротаба ўз номзодини қўйиб, 

Чикагони Вакиллар палатасида намоѐн этиб келаѐтган демократ Бобби Рашнинг ўрнини 

қўлга киритишга ҳаракат қилган, аммо бунга муваффақ бўлмаганди. Сайловнинг 

бирламчи босқичидаѐқ Рашга мағлуб бўлишидан руҳи тушган ва Иллинойс штатининг 

қонун чиқарувчи органидан ҳам ташқарида ўз таъсир доирасига эга бўлиш ниятида, 

Обама ўзининг сиѐсий карьерасини олдинга суриш мақсадида сўнгги уриниш “ѐ бўлади 

ѐки куяди” деган стратегияни қўллаб, АҚШ Сенатига сайланиш учун ўз номзодини қўйиш 

ғоясини рафиқаси Мишелга маълум қилади.  

2004 йили Иллинойс штатидан АҚШ Сенатига бўлган сайлов пойгасида барча иштирок 

этиши мумкин эди, чунки бир йил илгари республикачи сенатор Питер Фитсжералд қайта 

сайланишга ҳаракат қилмаслигини эълон қилганди. Етти нафар демократ ва саккиз нафар 

республикачи сенатдаги ўринга партиядан ягона номзод бўлиш учун ўз партиялари ичида 

дастлабки кураш олиб боришди. Обама, барча партиядош рақибларидан ҳам кўпроқ – 53 

фоиз – овозни тўплаб, осонлик билан Демократик партиядан номзодликни қўлга киритди.  

Республикачилар 100 ўринли АҚШ Сенатида 51 ўринга эгалик қилиш билан, ақалли 

кўпчиликни ташкил этаѐтган бир пайтда, демократлар Иллинойсдаги сенаторлик 

сайловолди курашга муҳим фурсат ўлароқ қараб, Сенатдаги аксарият ўринни ўша йили 

ноябрда қайта қўлга киритиш илинжида эдилар (аммо демократлар сенат устидан 

назоратни фақат 2006 йилда қайта олишга муваффақ бўлдилар). Демократлар партияси 

қурултойида Обамага сўз бериш орқали унинг кампаниясига далда бериш истаги, 

Обаманинг маълум ва маъруф нотиқлик маҳорати, унинг ўша пайтдаги демократлардан 

президентликка номзод Жон Керрига жуда яхши таассурот қолдиргани Обаманинг 

қурултойда асосий нотиқ этиб танланишини таъминлади.  

Обаманинг нутқи, ундаги партиявий тафовутларни ошиб ўтиш лозимлиги ҳақидаги 

руҳлантирувчи ва сайқал топган сўзлар, ҳамда худбинлик сиѐсатидан кўра “умид 

сиѐсати”га бўлган чақириқ қурултойига келганларни эътиборини тортибгина қолмай, 

Обамани Демократик партиянинг ўсиб келаѐтган юлдузи сифатида мамлакат оммавий 

ахборот воситаларининг назарига тушишига сабаб бўлди. У ўша йили кузда Сенатга 

бўлган сайловларда 70 фоиз “оммавий” овозни енгиллик билан қўлга киритиб, ғолиб 

бўлди. Гарчи ўша йили Иллинойсдаги сайловларда республикачиларнинг уюшқоқсизлиги 

шубҳасиз демократларга қўл келган бўлса-да, Обаманинг ғалабаси ўзига яраша катта 

таассуротга эга эди, чунки у штатнинг 102 округидан 93тасида ғалаба қозониб, оқ танли 

сайловчилар орасида қўлга киритган овоз унинг рақибига берилган овоздан икки баробар 

ва ундан юқорироқ эди.  

Обаманинг ирқий тафовутларни бартараф эта оладиган янги наслдаги сиѐсатчи деган 

обрўси ўсиб борар эди. “Нью-Йоркер” журналининг Обамага берган таърифида, муаллиф 

Уильям Финнеган, Обаманинг “ўз суҳбатдоши истилоҳига киришиб кетиш” истеъдодини 

қайд этиб, бундай деб ѐзади: “Обама Америкадаги барча шеваларда гаплаша олади”. 

Обаманинг ўзи оқ танли сайловчилар билан осонликча тил топишини бундай 

тушунтирган: 

“Мен бу инсонларни яхши биламан”, деди у. “Менинг бувам ва бувим худди шу инсонлар 

каби. Уларнинг одоблари, табиатлари, уларнинг яхшилик ва ѐмонлик тўғрисидаги 

тасаввурлари, буларнинг бари менга таниш”. 

Сенатда Обама демократик партия либерал қанотининг позициясига мувофиқ турли 

масалалар бўйича овоз берарди. Унинг Ироқдаги урушни танқид қилиши 2002 йилдан 

бери давом этиб келмоқда, ўшанда у ҳали уруш бошланмасидан аввал қилган нутқида бу 

каби ҳар қандай ҳарбий амалиѐт “тамойилга эмас, балки сиѐсатга асосланган бўлади” деб 

огоҳлантирган эди. У, шунингдек, Конгрессдаги ахлоқ андозаларини кучайтириш бўйича, 

ҳарбий фахрийлар учун имтиѐзларни ошириш,  ва қайта тикланадиган энергия 

манбаларидан фойдаланишни кўпайтириш бўйича иш олиб борди.  

Президентлик лавозимига номзодини қўйиш 

Демократларнинг 2008 йил президентлик сайлови олдидан барча 50 та штатда олиб 

борилган сайловлар ѐки партиявий анжуманларни ўз ичига олган ва анча давом этган 

бирламчи сайловлар кампаниясини бир неча жиҳатдан тарихий деб айтиш мумкин. Афро-



8 

 

америкалик ва аѐл номзодлар илгари ҳам президентлик курсисига кураш олиб борганлар, 

аммо бу сафар пешқадам номзодларнинг иккови айни аѐл ва афро-америкалик бўлиб 

чиқди. Барак Обама ва Демократик партиядан президентликка ўз номзодини қўйишни 

истаган бошқа етти нафар рақиб 2007 йилда тайѐргарлик ишларини бошлашар экан, омма 

орасида олиб борилган сўровлар шуни кўрсатардики, Обама Нью-Йорк Сенатори Ҳиллари 

Клинтондан кейинги, иккинчи ўринда турарди. Бироқ, Обама сайловолди кампаниясининг 

ушбу дастлабки босқичида унга хайрихоҳ бўлган ғайратли табақани, хусусан, ѐшларни 

жалб қилиб, мамлакат бўйлаб жойларда сайловолди ташкилотларини тузиш ҳамда 

интернет орқали маблағ тўплаш билан катта муваффақиятга эришди.  

Клинтон хонимни кўпроқ сайловчи таниши, унинг тарғибот-ташвиқот машинаси йўлга 

яхши қўйилгани ва штатлар миқѐсида етакчи демократларнинг уни қўллаб-қувватлашидан 

чўчимаган ҳолда, Обама жамоаси ушбу устунликларни йўққа чиқарувчи янги стратегия 

ишлаб чиқди: делегатларни танлашда бирламчи сайловларни эмас балки партия 

анжуманларини йўлга қўйган штатларга урғу бериш ва умумий сайловларда анъанага кўра 

республикачиларга овоз бериб келган кичикроқ штатларга асосий эътиборни қаратиш. 

Ушбу ѐндашувга Демократик партиянинг мутаносиб (пропорционал) намоѐндалик тизими 

қўл келди, бу тизимга кўра, ҳар бир штатдаги қурултойга келган делегат сони номзоднинг 

умумий овозлар сонидаги улушига қараб, тахминий мутаносибликда унга тақдим этилади, 

бундан фарқли ўлароқ республикачилар тизимида қурултой делегатларининг аксарияти 

ѐки ҳаммаси ҳар бир штатдаги ғолибга тақдим этилади.    

Бу стратегия 2008 йил 3 январ куни Айова штатида мамлакат бўйлаб илк маротаба 

ўтказилган партия анжуманида ўз натижасини берди, ўшанда Обама Клинтон устидан 

катта ғалаба қозонганди. Айовадаги ғалаба ўйин йўналишини буткул ўзгартириб юборди; 

“Вашингтон Пост” газетасининг ѐзишича, “Клинтон устидан ғалаба қозониш... сайлов 

пойгаси йўналишини ўзгартириб, Обамани асосий рақибга айлантирди, бу номзод ўзининг 

сайлов платформаси, ташкилий кучи ва молиявий заҳираси билан Клинтон 

пешқадамлигига рақобат қила олади”.    

Бу стратегия яна бир бор “супер сешанба” куни ўз самарасини берди: 5 февралда, бир 

пайтнинг ўзида 22 штатда бўлиб ўтган бирламчи сайловларда Обама рақиби Клинтон 

билан тенг овозга эришди, ҳамда ғарб ва жанубдаги қишлоқ хўжалигига ихтисослашган 

штатларни забт этди. Февралда бўлиб ўтган кейинги 10 беллашувда ҳам ғолибликни қўлга 

киритиб, Обама делегатлар сонида етакчиликни мустаҳкамлаб, Клинтон учун етиб олиш 

имконини қолдирмади.  

Обама Президентлиги  

Барак Обама АҚШ тарихидаги энг ѐш президентларнинг биридир. 1946-1964 йилларда 

кузатилган “демографик портлаш” даврининг охирларида туғилган Обама балоғат ѐшига 

1980 йилларда етган илк президент ҳамдир, шуни ўзини келажак ўзгаришлардан  башорат 

дейиш мумкин. Обама ўсган муҳит, “демографик портлаш” даврининг дастлабки 

йилларида туғилганлар дунѐқарашини шакллантирган ва ижтимоий жиҳатдан нотинч 

бўлган 1960 йиллардан анча фарқли эди. Урушдан кейинги дастлабки йилларда туғилган 

ўша авлод вакилларининг номзоди қўйилган 2000 ва 2004 йиллардаги президентлик 



9 

 

сайловлари ҳақида Обама бундай деган эди: “Мен баъзан „демографик портлаш‟ 

даврининг авлоди иштирокида гўѐ мамлакат саҳнасида ижро этилаѐтган психологик 

драма, чунончи ўтмишда саноқли университетлар шаҳарчаларида ўйлаб топилган гина-

қудрат ва қасос режаларига асосланган намойиш томоша қилаѐтгандек ўзимни ҳис 

этардим”.      

Нью-Йоркер журнали шарҳловчиси Лариса Макфарквахар, анъанавий сиѐсий сарҳадлар 

билан чекланмаган ҳолда кўпларнинг Обамага нисбатан хайрихоҳ бўлиши хусусида ўз 

назарий фикрини билдирган. “Обаманинг Сенатда турли масалалар бўйича овоз бериш 

тарихи унинг энг либерал сенаторлардан эканлигини кўрсатади”, деб шарҳлайди 

Макфарквахар, “аммо унга доим Республикачилар хайрихоҳ бўлган, эҳтимол бунга сабаб 

унинг либерал мақсадлар ҳақида консерватив истилоҳда гапиришидир”. Шу билан бирга, 

Макфарквахарнинг ѐзишича, “ўзининг тарихга бўлган қараши, анъанага бўлган ҳурмати, 

дунѐни жуда, жуда секинлик билан ўзгартириш мумкин холос, деган эҳтиѐткорона 

ѐндошуви, Обаманинг ўта консерватив эканлигини намойиш этади”.     

Президент Обама АҚШ сиѐсий ҳаѐтига янгилик олиб кирди. Унинг номзоди 

америкаликларнинг аксарияти мамлакат ўз йўналишида фундаментал ўзгаришларга 

муҳтож, деб турган айни пайтда пайдо бўлди. “Вашингтон пост” газетаси сиѐсий 

шарҳловчиси Э.Ж. Дионн, Обаманинг номзоди ва Америкада ҳукм сураѐтган замон 

зайлининг тақдир тақозоси билан бир пайтга тўғри келишини хулоса қилиб, шундай деб 

ѐзганди:  

Тажриба эмас, балки ўзгаришлар замон талаби эди. Тафсилотга бўлган урғу эмас, балки 

кенг қамровли хитоб номзод нутқида кўплар қадрлайдиган фазилат эди. Яхшироқ кунлар 

деб ортга қайтиш эмас, балки ўтмиш сарқитидан покланиш энг олий ваъда эди.  

 

Барак Обаманинг келажакка бўлган нигоҳи 

2007 йил 23 апрелда Глобал ишлар бўйича Чикаго кенгашида қилинган “Америка Онлари” 

нутқидан иқтибослар.   

Аминманки, ҳар қандай президентнинг энг муҳим вазифаси Америка халқини ҳимоя 

қилишдир.  Шу билан бирга ишончим комилки, XXI асрда мазкур вазифани самарали 

бажариш Америка раҳбариятидан янги дунѐқарашга эга бўлишни ва миллий 

хавфсизлигимизнинг янги концепциясини талаб қилади, бундай дунѐқараш ўтмиш 

сабоқларига асосланган, аммо эскича фикр юритишдан холи бўлмоғи лозим.     

Бугунги глобаллашув шароитидаги дунѐда, Америка халқи хавфсизлиги бутун дунѐ 

аҳлининг хавфсизлиги билан чамбарчас боғлиқ. Нарко-траффик ва коррупция Лотин 

Америкасидаги демократияга таҳдид солса, бу Американинг ҳам муаммосидир. 

Индонезиядаги камбағал қишлоқ аҳолиси парранда гриппи билан хасталанган товуқларни 

бозорга жўнатишдан бошқа иложи бўлмаса, уни ҳам биз олисдаги ташвиш деб 

билмаслигимиз керак. Покистондаги диний мадрасаларда ѐш болаларга фақат нафрат 

ўргатилса, бизнинг фарзандларимиз ҳам таҳдид остида бўлади.    

Глобал терроризм бўладими ѐки эпидемик касаллик, фавқулодда иқлим ўзгариши 

бўладими ѐки оммавий қирғин қуролини тарқатишми, XXI аср бошида биз рўбаро келган 

таҳдидлар чегара ва сарҳадлар билан ортиқ чекланмайди.    

***** 

Кўплаб америкаликлар ўз қобиғимизга ўралиб, дунѐ ишларидаги етакчиликка бўлган 

даъвоимиздан воз кечиш фикрини жозибали деб топишлари мумкин.  

Бироқ етакчилигимиздан воз кечиш биз қилмаслигимиз керак бўлган хатодир, деб 

таъкидлайман. Америка бу асрнинг таҳдидларига ѐлғиз ўзи қарши тура олмайди, лекин 

дунѐ ҳамжамияти ҳам Америкасиз бу таҳдидларга қарши тура олмайди. Биз дунѐ 

ҳамжамиятидан ортга чекинишимиз ҳам керакмас, уни тобеликка тарғиб этмоққа ҳаракат 

ҳам қилмаслигимиз лозим – биз амал ва ибрат билан дунѐга етакчилик қилишимиз керак.     

Биз ўз халқимиз хавфсизлигини таъминлаш ва барча халқлар  хавфсизлигини кучайтириш 

учун XXI аср ҳарбий кучларини бунѐд этиш билан етакчилик қилишимиз керак. Биз 

дунѐнинг энг хатарли қуролларининг тарқалишини тўхтатишга қаратилган глобал саъй-

ҳаракатни олиб бориш билан етакчилик қилишимиз керак. Биз умумий муаммоларни ҳал 

этиш ва умумий таҳдидларни бартараф этиш учун керак бўлган шерикчилик ва 

иттифоқчиликни барпо қилмоғимиз ва кучайтирмоғимиз лозим.   

Америка жаҳон эътиборидан четда қолган бурчакларда ноумидлик ҳаѐтини 

кечираѐтганларнинг барчасига қўл чўзиб етакчилик қилмоғи лозим, чунки нафрат ҳиссига 

берилиб, ўз баданларига бомба ўрайдиганлар доим бўлиши билан бирга, бошқа йўлдан 

боришни хоҳлайдиган, умид маѐғимиз уларнинг йўлларини ѐритиб туришини истайдиган 

миллионлаб бошқа инсонлар ҳам бор.  

**** 

Америка бир телба кишининг истилосидан қитъани озод этишга ѐрдам берган 

мамлакатдир.  Биз иккига бўлинган шаҳарнинг жасур аҳлига биз ҳам берлинликлармиз, 

деб айтган мамлакатмиз. Биз тинчлик элчилари сифатида хизмат қилишлари учун йигит ва 

қизларнинг бир нечта авлодини бутун дунѐ мамлакатларига юбордик. Биз вайронагар 

цунами қурбонлари учун Осиѐ бўйлаб ѐрдам юборишга шошилган мамлакатмиз.  

Энди бизнинг етакчилик қилишимиз пайти келди – бизнинг авлодимиз яна бир буюк 

Америка қиссасини айтиш пайти келди. Бир кун келиб, биз Яқин Шарқда тинчлик 

ўрнатилишига ѐрдам берган пайт эди, деб фарзандларимизга айта оламиз. Бу шундай пайт 

эдики, иқлим ўзгаришига қарши турган эдик ва инсоният наслини йўқ қила оладиган 

қуролларни муҳофаза остига олганмиз, деб айтамиз. Бу шундай пайт эдики, биз дунѐ 

эътиборидан четда қолган жойларга фурсат олиб борган эдик. Бу шундай пайт эдики, 

остонамизда фурсат, озодлик ва умид топиш учун бутун дунѐдан келган мусофирлар 

авлодига етакчилик қилган Американи янгилаган эдик. 

Обамалар оиласи билан танишинг 

Обамалар оиласи Оқ Уйга кўчиб кирадиган илк афро-америкаликлар оиласидир.  

Президент Барак Обама ва унинг рафиқаси Мишель, Обама сайланишининг тарихий 

аҳамиятга эга эканлигини ва кўплаб америкаликлар учун бу қандай маънога эга 

эканлигини яхши биладилар. Сайлов кампанияси бошидаги нутқида, Обама хоним 

Жанубий Каролинадаги гўзаллик салонида ўн яшар қизчани учратганини бир неча бор 

ѐдга олганди. Қизча унга бундай деган экан: “агар Барак Обама президентликка сайланса, 

мен ҳам ўз олдимга истаган мақсадни қўйишим мумкин.”  

“У қизчанинг ҳаѐти меникига ўхшаши мумкин эди”, дейди Обама хоним “Ньюсуик” 

журналига. Чунки ҳақиқат шуки, мен бу ерда бўлмаслигим, бундай мақомга 

эришмаслигим мумкин эди. Мен каби Чикагонинг Жанубий туманида улғайган қора танли 

қизнинг қисмати статистикада учрамайдиган ҳол эди. Мен Принстон университетига 

киришимни ким билибди дейсиз... Улар менга Ҳарвард университетининг ҳуқуқшунослик 

факультетида ўқиш мен учун ушалмас орзу дейишган эди. Аммо мен бориб, ўқишга 

кирдим ва ҳозир мен бу каби мақомга умуман эришмаслигим мумкин эди.   

Биринчи хонимнинг қизлик исми Мишель Робинсон, у Иллинойс штати Чикаго 

шаҳридаги ишчи оиласида туғилиб, вояга етган. Унинг отаси шаҳар ҳокимиятининг сув 

бошқармасида ишлаган ва Демократик партиянинг маҳаллий бўлимида етакчи бўлган, 

онаси эса уй бекаси бўлган ва Мишель ҳамда унинг акаси Крейг тарбияси билан 

шуғулланган.   

Мишель Робинсон мактабда аъло баҳоларга ўқиди ва 1985 йили Принстон университетига 

кириш насиб этди. Иккинчи ихтисослиги афро-америкаликлар тарихи соҳасига оид бўлиб, 

у ижтимоий фанлар бўйича дипломни қўлга киритди ва Ҳарвард университетининг 

ҳуқуқшунослик факультетида ўқишни давом этди.   

Барак Обама ва Мишель Робинсон 1989 йили Иллинойс штати Чикаго шаҳридаги “Сидли 

энд Остин” юридик ширкатида танишганлар, ўшанда Мишель Робинсон ѐзги амалиѐт 

ўташ учун келган Обамага раҳнамолик қилиш вазифасини олганди.  

Бўлажак президент Мишель Робинсондан Чикагодаги жамоатни ташкил этиш 

сессияларидан бирига келишни сўради. У таклифни қабул қилди ва учрашувга келди. Ўша 

учрашувда, дейди Мишель Обама “Ньюсуик” журналига, Барак Обама “дунѐнинг ҳозирги 

аҳволи ва дунѐ аслида қандай аҳволда бўлишлиги” орасидаги фарқни камайтириш ҳақида 

иштирокчиларга олдида нутқ сўзлаган.   

Мишель Робинсон ва Барак Обама учрашишни давом этдилар ва 1992 йили улар турмуш 

қурдилар. Обамалар оиласида жамоат учун хизмат қилиш иштиѐқи ҳукм суради ва эр-

хотин балоғат ѐшидаги ҳаѐтларининг аксарият қисмини жамоат соҳасидаги ишларга 

бағишлашган.  

Улар учрашган ширкатда юридик амалиѐтни тарк этиб, Мишель Обама Чикаго 

ҳокимиятида бир қатор лавозимларда ишлади, шунингдек, у ѐшларни жамоат хизматидаги 

ишларга киришларини рағбатлантирувчи “Жамоат Иттифоқчилари - Чикаго” номли 

ташкилотнинг муассиси ва ижроий мудири бўлган.  Сўнгги пайтларда эса у Чикаго 

университетининг тиббий марказида жамоат ва ташқи алоқалар бўйича вице-президент 

сифатида ишлаган.  

“Обама хоним Оқ Уй тақдим этадиган минбардан самарали фойдалана оладиган шахсга 

ўхшаши  кўриниб турибди”, дейди Нью Жерсидаги Райдер Университетининг 

коммуникация бўйича профессори ва тарихчи доктор Майра Гутин. “У ақлли, моҳир 

нотиқ ва менежмент бўйича профессионал тажрибага эга”.    

Обамалар оиласи, уларнинг жамоат хизматига йўналтирилган ғайратлари, катта 

профессионал тажриба ва ютуқлари олдинда турган ҳамда ечимини кутаѐтган 

масалаларни ҳал этишга ѐрдам беради, деб умид қилмоқдалар. Барак Обаманинг 

президент бўлиш ва дунѐга ижобий ўзгариш олиб келиш истаги кетида унинг ѐш қизлари 

турибди: 1998 йили туғилган Малия ва 2001 йили туғилган Саша (тўлиқ исми Наташа). 

Қизалоқлар Жимми Картер 1976 йили президент этиб сайланганда, унинг тўққиз ѐшли 

бўлган қизи Эми Картердан бери Оқ Уйда истиқомат қилганларнинг энг ѐш аъзолари 

бўладилар.   

“Менинг ҳаѐтим икки қизим атрофида айланади”, деган эди Обама сенаторлик пайтида 

Чикаго черковларидан бирида Оталар кунига бағишланган ўз нутқида. “Ва мени 

ўйлантираѐтган нарса шуки, мен уларга қолдираѐтган дунѐ қандай бўларкин деган 

фикрдир.  Мен тушунган нарса шуки, токи фарзандларимизга, барча фарзандларимизга, 

яхшироқ дунѐ қолдириш учун ўзимизнинг кичик ҳиссамизни қўшмас эканмиз, ҳаѐтда кўп 

нарсага эриша олдик дея олмаймиз. Мана шу биз оталар ва ота-оналар елкасидаги энг 

катта масъулиятдир”. 

 

Вице-президент Жозеф Байден 

Мен Болқондаги қатлиомни тўхтатишга кўмак бериш, ҳамда Аѐлларга нисбатан 

зўравонликни тўхтатишга оид қонун қабул қилинишига алоқадор бўлишимни ҳаѐтимдаги 

жамоат хизматига бағишлаган даврдаги энг ғурурли онлар деб биламан.  Бу сатрлар, 

муқаддам сенатор, энди эса Америка Қўшма Штатларининг вице-президенти Жозеф Р. 

Байденга тегишли бўлиб, 2007 йил нашр этилган Ваъдага мувофиқ: ҳаѐт ва сиѐсат 

ҳақида деб аталувчи автобиографиясида ѐзилган.   

Ушбу ўзига берилган баҳони тушунмоқ учун Байденнинг келиб чиқишига назар ташламоқ 

лозим. Байден, Пенсильвания штатининг шимолий шарқидаги асосан ишчилар шаҳри 

Скрэнтонда 1942 йили бой бўлмаган ирландиялик католиклар оиласида дунѐга келган. 

Унинг онаси уй-бекаси, отаси эса автомобиллар сотувчиси бўлишган. Байден 10 

ѐшдалигида, унинг оиласи Делавер штатига кўчиб ўтган. У оиласида коллежда ўқиган ва 

Нью Йоркдаги Сиракьюс университетининг ҳуқуқшунослик факультетини битирган 

биринчи фарзанд эди.     

Байденнинг сиѐсий карьерасидаги ҳал қилувчи давр 1972 йили унинг 29 ѐшида Делавер 

штатидан АҚШ Сенатига сайланганида келди. У сенатор сифатида қасамѐд келтиришидан 

бир неча кун аввал, унинг рафиқаси ва қизи автоҳалокат оқибатида ҳаѐтдан кўз юмишган. 

Унинг икки нафар ѐш ўғли автоҳалокатда тирик қолишган, аммо қаттиқ 

шикастлангандилар. (Байден 1977 йили қайта оила қуриб, иккинчи турмушидан бир қиз 

туғилган). Яна бир фожиа 1988 йили рўй берган, ўшанда Байденда иккита салкам 

ҳалокатли мия аневризми бор деган диагноз қўйилганди. Унинг соғайиб кетиши узоқ ва 

оғриқли кечди. У Сенатда етти ой бўлмади, ушбу муддатнинг кўпини у тўшакда ўтказди.    

Сенатдаги хизмат йиллари давомида, Байден асосан либерал қарашдаги сенатор деган ном 

чиқарди. Гарчи у республикачиларнинг хайрихоҳ муносабатига эга бўлса-да, партия 

сарҳадлари билан чегараланмаган Байден асосан ўз партиясини қўллаб-қувватларди. 

Масалан, “Вашингтон пост” газетаси ѐзишича, Сенатдаги сўнгги икки йил мобайнида, 

Байден 96,6 фоиз ҳолатда демократлар томонида овоз берган.   Унга “кўпинча либерал 

кайфиятдаги интернационалист сифатида қарашади” деб ѐзганди Майкл Гордон “Нью-

Йорк Таймс” газетасида. “У дипломатияни ишга солиш лозимлигига урғу берарди, аммо 

баъзан дипломатияни куч ишлатиш таҳдиди билан дастаклашга ҳам тайѐр эди”.  

Сенатдаги дастлабки йилларида Байден ўз эътиборини мамлакат ичидаги масалалар, 

хусусан, фуқаролар эркинликлари, қонун татбиқ этиш ва фуқаролар ҳуқуқига мужассам 

этган. У 1975 йили Сенатнинг суд-ҳуқуқ қўмитаси аъзоси бўлди ва 1987 йилдан то 1995 

йилгача ушбу қўмитанинг раиси сифатида иш олиб борди. Байденнинг мазкур давр 

ичидаги энг муҳим қонун чиқарувчилик ютуғи унинг муаллифлигида ишлаб чиқилган 

Аѐлларга нисбатан зўравонликни тўхтатишга оид ва тарихий аҳамиятга эга қонуннинг 

қабул қилиниши (1994) бўлган. Қонунга кўра, аѐлларга қарши жиноятларга барҳам бериш 

учун федерал бюджетдан миллиардлаб доллар ажратилади. Бироқ, Байден одатдаги 

либерал қарашлардан гоҳида чекинарди. У, мисол учун гиѐҳванд моддаларни сотганлар 

учун жазо белгиловчи қонунларни қаттиққўлроқ қилиш тарафдори бўлган. Шунингдек, у 

фуқаролар ҳуқуқига бўлган мажбуриятига урғу берса-да, мактабларда ирқий интеграцияга 

эришиш учун болаларни автобусда ташишни йўлга қўйишга қарши турган.   

Ташқи сиѐсатга оид мавқе 

Сенатда Байден ташқи алоқалар соҳасида муайян ютуқларга эришди. У 1975 йилдан бери 

Сенатнинг ташқи алоқалар бўйича нуфузли қўмитасининг аъзоси бўлиб келган ва 2001-

2003 йиллар мобайнида, ҳамда 2007 йилдан то 2009 йилгача у мазкур қўмитанинг раиси 

бўлган. Барак Обама 2004 йили Сенатга сайлангандан кейин ушбу қўмита тайинланган 

эди ва бирга ишлаш мобайнида Байденни яхши билиб олган. Обама илгари Байден 

раислик қилган Европа бўйича қуйи-қўмитага етакчилик қилган. Аммо муҳим бир ташқи 

сиѐсий масала бўйича Обама ва Байден қарашлари тўғри келмаган.  Байден АҚШнинг 

Ироққа бостириб киришига санкция берадиган Сенат резолюциясига овоз берган, (ҳали 

Сенатга сайланмаган) Обама эса ушбу резолюцияга қарши чиққан.    

Бироқ якуний резолюцияга овоз беришдан аввал, Байден барча дипломатик саъй-

ҳаракатлар натижа бермаган тақдирдагина ҳарбий амалиѐтга рухсат берувчи бошқа 

резолюция қабул қилиш учун Индиана штатидан республикачи сенатор Ричард Лугар 

билан иш олиб борган. Мазкур резолюция рад этилгач, Байден урушга руҳсат бериш учун 

овоз берган. Аммо у, шунингдек, Буш маъмуриятининг Ироққа бостириб киришдан аввал 

Конгрессдан қўшимча розилик олишини талаб қилувчи ўзгартиришга қарши овоз берган. 

2005 йилга келиб Байден Ироқ бўйича берган овозини “хато” деб аташни бошлади. Обама 

ўзининг сайлов кампаниясига Байденни шерик қилиб олгандан кейин, Иллинойс штати 

Спрингфилдда биргаликда қилган чиқишларида Обама шундай деганди: “Байден ташқи 

сиѐсат бўйича мутахассисдир ва унинг қалби ва қадриятлари ўрта табақа муҳитига маҳкам 

илдиз отгандир”. Шунингдек, Обама Байденни “Буш-Маккейн ташқи сиѐсатининг кучли 

танқидчиси ва террористлар билан курашни янги йўналишга олиб чиқувчи ва Ироқдаги 

урушга масъулият билан якун ясовчи овоздир” деб таърифлаган.  

Сенатнинг ҳалқаро алоқалар қўмитасида ишлаган пайтида Байден чет эл сафарларига тез-

тез чиқиб турарди ва нафақат кўплаб хорижий раҳбарлар, балки уларнинг муовинлари ва 

бош ѐрдамчилари, ҳамда мухолифат етакчилари билан ҳам яқиндан танишган. У қурол-

яроқ устидан назорат, ядро қуролининг тарқалиши, НАТО кенгайиши, супердавлатлар 

орасидаги рақобат ва АҚШнинг “учинчи дунѐ” билан муносабатлари каби муҳим 

масалалар бўйича шуғулланган. У, шунингдек, ОИТСга қарши кураш бўйича глобал 

ташаббуснинг муқим тарафдори ва атмосферада карбонат ангидрид чиқиндилари ва 

захарли газларни камайтириш бўйича халқаро саъй-ҳаракатларни биринчилар қаторида 

қўллаб-қувватлаган. (Иқлим назоратига оид илк қонун лойиҳасини Байден йигирма йил 

илгари ишлаб чиққан эди). У, шунингдек, эркин савдо келишувларини кўп ҳолларда 

қўллаб-қувватларди. Кўп йиллик тажрибага эга сенатор Африка масаласига алоҳида 

қизиқиш билдирарди. Байден Жанубий Африкадаги апартеид режимининг илк 

танқидчиларидан бўлган. Дарфурда қон тўкилишини тўхтатиш учун қатъиятлироқ чора 

кўриш тарафдори бўлган.   

Аксарият кузатувчиларнинг фикрича, Байденнинг ташқи сиѐсат соҳасидаги энг катта 

ютуғи 1990 йилларда Болқонларда юзага келган адоватни тугатишга қаратилган саъй-

ҳаракатлари эди. Байден, Клинтон маъмуриятини серблар етакчиси Слободан 

Милошевичга қарши чора кўришга ундаган нуфузли шахс деб ҳисобланган. 

Спрингфилддаги чиқишларида Обама айтган сўзларга кўра, Байден “Болқондаги 

қатлиомни тўхтата олган сиѐсатни шакллантиришга ѐрдам берган”. Хусусан, Байден 

Босниядаги мусулмонларга қарши қўлланилган этник тозалашни тўхтатиш учун бевосита 

аралашишга чақирган. Кейинчалик Байден Сербиянинг Косоводан чиқиб кетишига 

мажбур қилиш учун НАТОнинг бомбардимон кампаниясини қўллаб-қувватлаган.   

Байден икки маротаба президентликка ўз номзодини қўйган, 1988 йилда ва яна 2008 

йилда. Иккала уриниш ҳам муваффақиятсиз бўлган. Обаманинг сайловолди штабининг 

айтишича, Байденнинг вице-президентликка номзод сифатида танланишига кўп сабаблар 

бўлган, аммо делаверлик сенаторнинг ташқи сиѐсат бўйича салоҳияти ва тажрибаси 

алоҳида эътиборга лойиқ. Байден вице-президент бўлган биринчи католик ва Делавердан 

чиққан биринчи вице-президент.  

Мен Америка Қўшма Штатлари Президенти вазифасини садоқат билан бажаришга, ҳамда 

бор қобилиятим ила Америка Қўшма Штатлари Конституциясини сақлашга ва ҳимоя 

қилишга қасамѐд этаман. 

Парвардигор менга ѐрдам берсин. 

АҚШ Президенти Қасамѐди 

 

 


